
Мақсаты: Балаларға күз мезгілі туралы түсінік беру.Күзде пісетін астық, жеміс- жидек,көкөністердің күзде жиналатындығы туралы мағлұмат беру. Олардың адам ағзасына беретін пайдасы зор екендігін түсіндіру.Күзгі табиғат өзгерістерін бақылап,күз байлығын,әсемдікті,сұлулықты сезіне білуге үйрету.
Көрнекіліктер: Күзді бейнелейтін суреттер,қолдан жасалған жеміс-жидек,көкөністердің суреттері,күзгі жапырақтар.
  Балалар, бір жылда он екі ай болады.Осы он екі ай төрт мезгілге бөлінеді.
Жылдың басы қыс,көктем,жаз,күз.
-Енді айтыңдаршы балалар, қазір жылдың қай мезгілі?
-Күз мезгілі
-Күз екенін қалай байқадыңдар?
-Күн суыта бастайды,жапырақтар сарғайып жерге түседі,күн қысқарады,құстар жылы жаққа ұшады.
-Сонымен қатар балалар жеміс-жидектер,көкөністер,егістіктегі астық пісіп,қамбаға жиналады.Сондықтан адамдар күзді «Жомарт», «Алтын» деп
атайды.Күз-жылдың берекелі мезгілі.
-Балалар күз неше кезеңге бөлінеді?
-үш кезеңге
-Қандай?
-Ерте күз,алтын күз,қоңыр күз
-Ерте күз дегеніміз не?
-Күздің басталуы
-Алтын күз дегеніміз не?
-Жапырақтардың сарғаюы
-Қоңыр күз дегеніміз не?
-Ағаштардағы жапырақтардың барлығы түсіп,шөптердің бәрі қурап,жер 
қараяды.
-Жақсы балалар,дұрыс айтасыңдар.
-Бәріміз бірге ән айтайық.
Ән: «Күз»
-Балалар бүгін біз,бау-бақшаға барамыз.
-Ағаштың басында қандай жемістерді көріп тұрсыңдар?
-Алма,алмұрт
-Олардың түсі мен пішіні қандай
-Алманың түсі мен пішіні қандай?
-Түсі қызыл,пішіні домалақ
-Алмұрттікі ше?
-Түсі сары,пішіні сопақ
-Дұрыс айтасыңдар
-Балалар, жемістер мен көкөністердің сендерге берер пайдасы мол.Олардың құрамындағы дәрумендер сендердің тезірек өсулеріңе көмектеседі.
-Балалар, сендер күз мезгілі,құстар,жемістер туралы қандай тақпақтар білесіңдер?
                             1-бала: Алтын, сары, қызыл, көк,
                                           Алуан-алуан жапырақ.
                                           Күзгі бақта күлімдеп,
                                           Көз тартады атырап.

                            2-бала: Күздің қазан айында,
                                           Алма,алмұрт піседі.
                                           Жапырақтар сарғайып,
                                           Сыбдыр-сыбдыр етеді.
                            3-бала: Көк майсалы көрікті,
                                           Алқаптағы көк егін.
                                           Бұл күндері киіпті,
                                           Сары жібек көйлегін.

                            4-бала: Құстар қайтты ән салып,
                                           Бұлт  торлады аспанды.
                                           Құс келеді жар салып,
                                           Күзгі суық басталды.
                                            
                            5-бала: Біздің дала- бай дала
                                           Алтын астық айнала.
                                           Астық дала сәулеті,
                                           Астық-Отан дәулеті.

                             6-бала: Күз арқылы білеміз,
                                           Жомарттықтың салтын біз.
                                           Біз өзіңді сүйеміз.
                                           Рахмет саған,алтын күз!
                               
 Тосын сәт: -Сәлеметсіңдер ме,балалар?-деп есіктен күз келеді.
-Мен,күзбін сендер менің бау-бақшамның жемісін көруге келдіңдер ме?
-иә
Күз: Балалар,мен сендерге жұмбақ жасырамын,соның шешуін тауып көріңдер.
                                                                       Ас атасы не?	
                                                                                                    (нан)
     Ортасында қазығы,
  Бұтағында азығы.
                                    (алма)
                                                                     Уылжыған албырт,
	Дәмі ғажап.
                                                                                                    (алмұрт)
Күз: Жұмбақтарды дұрыс шештіңдер.
-Балалар,бізде күзге сыйлық ретінде бір әнімізді айтып берейік.
Күз: Балалар,сендер маған жақсы әнді сыйға тарттыңдар,сендерге рахмет.
Күз: Мен сендерге мына жемістерден берейін,сендер қандай жеміс пен көкөніс екенін ажыратып беріңдер.
-Алма,алмұрт,қияр,қызанақ,жүзім
-Жақсы,сендер дұрыс жауап бердіңдер.
-Балалар, күзді ортамызға  отырғызайық,сендердің өнерлеріңді көрсін.
-Енді  балалар, «кім жылдам» ойынын ойнайық.
Балалар жапырақтар жинайды.Жапырақты жылдам жинаған балаға алма беру.
Тәрбие сағатын балалар «Күз жомарт» әнімен аяқтайды. 
